
Nafarroako abiadura handiko trenaren igarobidea eraikitzeko lankidetza hitzarmena apirilaren 9an sinatuko dute Nafarroako eta Espainiako Gobernuek
Hitzarmenaren arabera, Castejon eta Iruña arteko zatia egiteko 675 milioi euro beharko dituzte
2010eko martxoak 30, asteartea. Nafarroako Gobernuak gaur hartu du aintzakotzat Zaragoza eta Iruña arteko abiadura handiko trenbidea eraikitzeko eta trenbide horretan hainbat jarduera egiteko bi hitzarmenak, Nafarroako Kontseiluari txostena egin dezan eskatzeko eta gero txosten hori Nafarroako Parlamentura bidaltzeko, han baimena eman dezaten. Hitzarmen horiek Foru Erkidegoko Administrazioak, Estatuko Administrazio Orokorrak eta Administrador de Infraestructuras Ferroviarias (ADIF) erakunde publikoak sinatuko dituzte. 

Hitzarmenak apirilaren 9an sinatuko dituzte, Iruñean; ekitaldi horretako buruak izango dira Nafarroako Gobernuko Lehendakaria, Miguel Sanz, eta Sustapen ministroa, Jose Blanco. 
Helburua da Zaragoza eta Iruña arteko abiadura handiko trenbidea eraikitze aldera, Estatuko Administrazio Orokorraren, Foru Erkidegoko Administrazioaren eta ADIFen arteko lankidetzarako baldintzak ezartzea. Zati hori 2015ean jarriko dute martxan, Kantauri aldetik Mediterraneorako igarobidearen foru erkidegoko lehen fase gisa.
Lehen hitzarmena obren finantzazioari buruzko da; eta bigarrena alderdi bakoitzak eraikuntza proiektuan dauzkan erantzukizunen gainekoa. 
Adostutakoaren laburpena
Proiektuak idaztea. Nafarroako Foru Erkidegoko Administrazioak Zaragozatik Iruñerako abiadura handiko trenbidearen Castejon eta Iruña arteko zatiari dagokion plataforma eraikitzeko proiektuak idatziko ditu. Iruñeko eskualdean, abiadura handiko trenbide berriko jarduerak protokolo honetako jarduerekin koordinatuta egingo dira: “Sustapen Ministerioaren, ADIFen, Nafarroako Foru Erkidegoko Administrazioaren eta “Abiadura Handia – Iruñeko Eskualdea” Kontsortzioaren arteko protokolo orokorra, Iruñeko eskualdeko trenbide berriko eta Iruñeko abiadura handiko geltoki berriko obrak eraikitzeko eta finantzatzeko proiektuak idazteko”. 

Zaragoza eta Iruña arteko abiadura handiko trenbidea eraikitzeko lankidetza protokolo orokorrean ezarritakoa aplikatze aldera (protokoloa 2009ko maiatzaren 16an sinatu zuten Iruñean), Nafarroako Foru Erkidegoko Administrazioak dagozkien eraikuntza proiektuak garatzeko behar duen laguntza teknikoa kontratatu du. ADIFek, trenbide berriaren sustatzaile gisa, agindua egingo dio Nafarroako Foru Erkidegoko Gobernuari edo dagokion haren mendeko erakundeari, hitzarmena sinatuta.
Hitzarmenean, gainean, Azpibatzorde Tekniko bat osatzea erabaki dute. Azpibatzorde horretako kideak izango dira Sustapen Ministerioko, Nafarroako Foru Erkidegoko eta ADIFeko ordezkariak. Talde horren zereginak izango dira, batetik, eraikuntza proiektuak egiteko fasea koordinatzea; eta bestetik, onartutako proiektuekin egindako obren onespena egiaztatzea, hitzarmeneko seigarren klausulan ezarritako prozedurari jarraiki. 

Tuterako zatiko proiektuak idatziko dira Administrazio interesdunek ibilbide egokiena zein den adosten dutenean eta Ingurumen Inpaktuaren Aitorpena onartutakoan, 2009ko maiatzean sinatutako protokolo orokorrari jarraiki. 

Gainegiturako proiektu guztiak (trenbidea, argindarra, seinaleak, azpiestazioak, segurtasun sistemen instalazioa eta telekomunikazioak) ADIFen erantzukizun izango dira.
Desjabetzeak. Nafarroako Foru Erkidegoko Administrazioak desjabetze prozesua gestionatzeko bulego bat irekiko du, haren kontura, eta bulego horretan lurzoruaren gestioari buruzko dokumentuak jarriko ditu. Kasu guztietan, Administrazio desjabetzailea Estatuko Administrazio Orokorra izango da, eta ADIF desjabetzearen onuraduna. 
Obra egikaritzea. ADIFek Castejon eta Iruñeko eskualdea bitarteko gainegiturako obren egikaritzea kontratatuko du (trenbidea, argindarra, seinaleak, azpiestazioak, segurtasun sistemen instalazioa eta telekomunikazioak); halaber, obra horien zuzendaritza fakultatiboa bere gain hartuko du.
Nafarroako Foru Erkidegoko Administrazioak Castejon eta Iruñeko eskualdea bitarteko plataformako obren egikaritzea kontratatuko du. Foru Erkidegoko Gobernua izango da, ondorio guztietarako, obrak kontratatuko dituen organoa eta ondorioz dagozkion betekizunen erantzulea kontratistaren aurrean (batik bat obrako ziurtagirien ordainketari dagokionez). Plataformako obren zuzendaritza fakultatiboa ere Nafarroako Foru Erkidegoko Administrazioari dagokio.
Obren gutxi gorabeherako balioa 675 milioi euroko da, proiektua idazteko eta obrak zuzentzeko laguntza teknikoa eta desjabetzeak barne. Zehazki, plataformari 362,65 milioi euro dagozkio; desjabetzeei 10 milioi euro; plataformako proiektuak idazteko eta obrak ikuskatzeko eta zuzentzeko lanari 15 milioi euro; eta gainegiturari 287,35 milioi euro. 
Finantzaketa. Nafarroako Gobernuak erkidegoko lurretako obren kostua aurreratuko du eta kostu hori bi urte igaro arte ez du deskontatuko Nafarroako eta Estatuko Gobernuek Hitzarmen Ekonomikoan ezarritako Nafarroaren ekarpenetik. Inbertsio hori egiteko behar den maileguaren finantza gastua Gobernuak ordainduko du, baina hartutako zor publikoa estatuarena izango da. Hala, foru erkidegoak ez du zorpetzeko ahalmena galduko, geroko inbertsioei begira. 
Alde horretatik, obrak egikaritzeko gastuak eta desjabetzeei eta zerbitzuen kontratazioari dagozkien gastuak ADIFen bitartez ordainduko dizkio Estatuko Gobernuak Foru Erkidegokoari, ADIFen beraren aurrekontuen kontura, ondoz ondoko bost urtetan, 2013tik 2017ra. Nafarroako Foru Erkidegoko Gobernuak aurreikusi duenez plataformako obrak 2011ko ekitaldian hastea eta 2014koan amaitzea, estatuak, foru erkidegoari ordaintze aldera, finantza konpromiso hauek hartuko ditu, gehienez, ADIFen bitartez: 2013an ordaintzeko 10 milioi euro, 2014an 25,65 milioi euro, 2015ean 30 milioi euro, 2016an 170 milioi euro eta 2017an 152 milioi euro. Ordainketaren behin betiko zenbatekoa 2017ko ekitaldian ezarriko da, hitzarmen honen eta ADIFek egindako aginduen arabera foru erkidegoari ordaindu beharreko gastu guztia aintzat hartuta. 
Koordinazio Batzordea. Hitzarmenaren bitartez onartutako baldintzak betetzen direla zaintzeko, hitzarmeneko edukia egikaritzea sustatzeko eta egikaritze horretan sor daitezkeen zalantzak argitzeko, Segimendu eta Koordinazio Batzorde bat osatuko da. Batzorde horretan egongo dira Estatuko Administrazio Orokorreko eta Nafarroako Foru Erkidegoko Administrazioko launa ordezkari. 

